
				এই পাতাটির মুদ্রণ সংশোধন করা প্রয়োজন। 
আর পাকের যোগাড় করা সঙ্গত মনে করিলাম না । সন্ধ্যার পরই যা হয় করা যাবে। আপনার চাকর রমেশ লোকটী বেশ, বড়ই অনুগত । সে ঘরদ্বার পরিষ্কার করে দিয়ে জিনিষপত্ৰ কিনবার টাকা নিয়ে গেছে। তার ও ত আহার হয় নাই । তাকে বলে দিয়েছি, তাড়াতাড়ির দরকার নেই ; সে যেন আহারাদি করে কিঞ্চিৎ বিশ্রামের পর আমার জিনিষগুলি কিনে দিয়ে যায়। আপনার এ বাড়ীটী অতি সুন্দর দাস মহাশয় । আমাদের বেশ পছন্দ হয়েছে ; বেশ দক্ষিণ খোলা বাড়ী ; ঘরগুলোও ভাল । আঁধার নেই। আপনার অনুগ্ৰহ ও সাহায্যের কথা আমার চিরদিন মনে থাকবে। আপনার সঙ্গে গাড়ীতে দেখা না হলে আমাকে বিশেষ কষ্ট পেতে হোত ; হয় তা এতক্ষণও বাড়ী মিলত না ; আর মিললেও এমন মনের মত হোত না । তার পর এই বিদেশ যায়গায় আপনার মত সহায় লাভ করাও কম সৌভাগ্যের কথা নয় ।”
সত্যবাবু বলিলেন, “আপনি অমন কথা বলছেন কেন ? আমি আর আপনার কি সাহায্য করলাম। বাড়ী খালি ছিল, ভাড়া দিলাম ; এই ত । এর জন্য আপনি এত কৃতজ্ঞতা
প্ৰকাশ করছেন কেন ?”
বড় কর্তা বলিলেন, “দাস মশায়, আমার মত অবস্থায় পড়লে আপনি বুঝতে পারতেন। কাশী বাবা বিশ্বেশ্বরের ধাম, নিন্দা করতে নেই। কিন্তু কাশী সম্বন্ধে আমার তিনদিনের অভিজ্ঞতা, যা সেই পনর বছর আগে জন্মেছিল, তা কিন্তু আমি ; এত

